
CONCELLO DE MUROS
(A Coruña)

Acta nº 2025/9 da sesión Ordinaria do Pleno da Corporación do concello de Muros  celebrada o
día xoves 26 de xuño de 2025

Expediente número: 2025/G010/000009

PEGADA DIXITAL: bdefc504fa5919b9e867a4fb9e50a004353759fe9efcff521122dcc2844d74ac

URL: https://www.youtube.com/watch?v=gNg-XntiApI

PERSOAS ASISTENTES:

PRESIDENTA:

Da. María Lago Lestón (BNG)

CONCELLEIROS/AS:

Da. Laura Eiras Rivadeneira (BNG)

D. Mario Martínez Lago (BNG)

Da. Maruxa Martínez Romaní (BNG)

Da. Caridad González Cerviño (PSOE)

Da. Sandra Maneiro Pais (PSOE)

Da. María Inés Monteagudo Romero (PP)

D. José Vázquez Rama (PP)

Da. María del Carmen González García (PP)

Da. María Manuela Leis Cambeiro (PP)

D. Manuel Secundino Lago Álvarez (MC)

Non asiste pero xustifica a súa ausencia, D. Damián Torea García (PSOE).

SECRETARIA XERAL:
Da. Mónica Freire Dosil

CONCELLO DE MUROS
(A Coruña)

ORDE DO DÍA

A. PARTE DISPOSITIVA

PRIMEIRO. Aprobación da acta número 7 do pleno extraordinario do 16 de maio de 2025 e da
acta número 8 do pleno ordinario do 29 de maio de 2025

SEGUNDO. Moción en solidariedade cunha vítima abuso sexual a menores en Muros

TERCEIRO. Declaración institucional con motivo do día internacional do Orgullo LGBT

CUARTO.  Proposta  de  cesión do contrato  de  concesión  do  servizo  público  do tanatorio  da
Atalaia (Expte. 2024/C006/000007)

QUINTO. Proposta para a solicitude dunha subvención a Augas de Galicia para o financiamento
do proxecto “Saneamento a Baño na AC-550, Boavista e Laxeiras” (Expte. 2024/G003/1128)

SEXTO. Resolución de alegación e aprobación definitiva o Regulamento Orgánico Municipal do
Concello de Muros (Expte.: 2025/G013/5)

SÉTIMO. MOCIÓNS DE URXENCIA

B. PARTE DE CONTROL DOS ÓRGANOS DE GOBERNO E FISCALIZACIÓN DA XESTIÓN DOS
ÓRGANOS MUNICIPAIS DE GOBERNO 

OITAVO. Dar conta das resolucións da Alcaldía núm. 449 de 2 de maio de 2025 ao 535 de 30 de
maio de 2025,  das XGL núm. 10 de 30 de abril de 2025, núm. 11 do 14 de maio de 2025, núm. 12
de 28 de maio de 2025 e das resolucións contrarias aos reparos formulados pola Intervención
municipal 

NOVENO. Rogos e preguntas

CONCELLO DE MUROS
(A Coruña)

No salón de sesións da Casa Consistorial sendo as vinte horas e trinta minutos, do día de referencia,
reúnense  en  primeira  convocatoria  os/as  concelleiros/as  citados/as  anteriormente,  co  obxecto  de
celebrar a sesión ordinaria do Pleno da corporación, asistidos por min, a secretaria do Concello que
certifico.

Comprobada  a  existencia  do  quórum  necesario,  a  señora  alcaldesa  declara  aberta  a  sesión,  con
arranxo á seguinte orde do día:

ORDE DO DÍA

A. PARTE DISPOSITIVA

PRIMEIRO.-  Aprobación da acta número 7 do pleno extraordinario do 16 de maio de 2025 e da
acta número 8 do pleno ordinario do 29 de maio de 2025

A  Sra.  Alcaldesa  preguntalle  ás  señoras  e  señores  concelleiros  se  desexan  formular  algunha
observación á acta número 7 do pleno extraordinario de 16 de maio de 2025 

A continuación cos votos a favor do grupo municipal do BNG (4), do grupo municipal socialista (2), do
grupo municipal do partido popular (5 votos) e coa abstención do grupo mixto Muros Centrado (1), o
Pleno da Corporación aproba a acta número número 7 do pleno extraordinario de 16 de maio de 2025.

A  Sra.  Alcaldesa  preguntalle  ás  señoras  e  señores  concelleiros  se  desexan  formular  algunha
observación á acta número 8 do pleno ordinario de 29 de maio de 2025 

A continuación cos votos a favor do grupo municipal do BNG (4), do grupo municipal socialista (2), do
grupo municipal do partido popular (5 votos) e coa abstención do grupo mixto Muros Centrado (1), o
Pleno da Corporación aproba a acta número número 8 do pleno ordinario de 29 de maio de 2025.

SEGUNDO.- Moción en solidariedade cunha vítima abuso sexual a menores en Muros

Con  carácter  previo,  a  Sra.  Alcaldesa  faille  chegar  aos  Concelleiros  unha  petición  realizada  polo
Concelleiro de Muros Centrado, o Sr. Lago Álvarez, sobre a posible causa de abstención da Concelleira
a Sra.  González Cerviño en relación á participación neste punto da orde do día procendendo acto
seguido a Sra. Alcaldesa a ler a o escrito e que se transcribe a continuación:

“Que con motivo da convocatoria do pleno municipal ordinario, a celebrar en data 26 de xuño de 2025,
polo Pleno da Corporación do Concello de Muros, en relación co punto da orde do día que fai referencia
a  “SEGUNDO.  Moción  en  solidariedade  cunha  vítma  abuso  sexual  a  menores  en  Muros”,  tense
coñecemento  de  que  a  concelleria  Da.  Caridad  González  Cerviño,  podería  ter  interese  directo  ou
indirecto no mesmo, de acordo coas causas previstas legalmente. 

CONCELLO DE MUROS
(A Coruña)

Segundo o artigo 76 da Lei 7/1985, de 2 de abril, reguladora das Bases do Réxime Local, os membros
das Corporacións locais deberán absterse de intervir na deliberación, votación, decisión e execución de
calquera  asunto  no  que  concorra  algunha  das  causas  previstas  na  lexislación  de  procedemento
administrativo. 

O  artigo  23.2  da  Lei  39/2015,  do  1  de  outubro,  do  Procedemento  Administrativo  Común  das
Administracións  Públicas,  establece  que  deberán  absterse  de  intervir  aqueles  que  teñan  interese
persoal no asunto, vínculo de parentesco ata o cuarto grao, relación de servizo con persoa ou entidade
interesada, ou teñan participado previamente como testemuña ou perito. 

No presente caso, existen indicios obxectivos de posible concorrencia dunha causa de abstención, polo
que  a  súa  intervención  no  debate  u  votación  podería  vulnerar  o  principio  de  imparcialidade  e
obxectividade que debe rexer a actuación dos órganos colexiados. 

Sendo, polo que SOLICITA:

1.- Que por parte da Presidencia da Corporación se analice e valore a posible existencia de causa de
abstención  conforme  aos  artigos  76  da  Lei  7/1985,  e  23  da  Lei  39/2015,  e  se  teña  en  conta  o
manifestado pola Concelleira Dona Sandra Maneiro Pais, na comisión informativa celebrada o venres
20 de xuño, na que se tratou o asunto.

2. Que, no caso de confirmarse tal concorrencia, se requira á concelleira Da. Caridad González Cerviño
a absterse de participar na deliberación e votación do punto referido.

3. Que, así mesmo, se lle indique que debe ausentarse do salón de plenos durante o debate e votación
do dito asunto.

4. Que esta solicitude se incorpore ao expediente correspondente e quede constancia na acta da sesión
plenaria.”

A continuación  a  Sra.  Alcaldesa  reparte  unha  modificación  do  Dictame  da  Comisión  Informativa,
incorporando  ao  mesmo  o  manifestado  pola  Concelleira  Sra.  Sandra  Maneiro  Pais  que  dixo  na
Comisión que a Concelleira Caridad González Cerviño votaría en contra desta proposta no Pleno. 

A posteriori, a Sra. Alcaldesa di que entende que o procedente é preguntarlle á Sra. González Cerviño
(PSOE) se quere ausentarse do debate deste punto da orde do día, contestando a Sra. González que
non se vai a ausentar do Pleno porque entende que se vulneraría o seu dereito a presentar unha
emenda a esta moción e unha vez se vote a enmenda, decidirá si ten motivo ou non para ausentarse do
Pleno. 

Acto  seguido,  preséntase  polo  grupo  político  PSOE unha  emenda  á  moción,  que  se  transcribe  a
continuación:

Título: Moción en Solidariedade con todas as vitimas de abusos sexuais a menores. 

CONCELLO DE MUROS
(A Coruña)

Parágrafo segundo: O Concello de Muros debe manifestar de forma clara a súa solidariedade coas
vitimas de abusos sexuais de forma firme e solidaria, así como o compromiso, prevención, protección e
erradicación desta lacra. 

Parágrafo  Oitavo:  Manter  a  intención  de  defensa  incondicional  e  posta  a  disposición  dos  medios
necesarios dende o Concello para que desapareza todo tipo de violencia. 

O acordo 1: Mostrar o apoio e solidariedade do pleno do Concello de Muros con todas as vítimas de
abuso sexual na infancia ou adolescencia. 

Intervén polo grupo político do partido popular a Sra. Monteagudo Romero que alega que, tal e como xa
dixeron na Comisión informativa, entenden que se debería facer unha declaración xenérica de condena
deste tipo de feitos, que non estamos aquí para debatir sentencias xudiciais, condenando en todo caso
os delitos de abusos a menores, solidarizándose coas vitimas, entendendo que o correcto sería unha
declaración xenérica unánime de toda a corporación. 

Intervén a Sra. Alcaldesa e manifesta que queren poñer en valor que unha persoa se atreva a dar un
paso adiante e que non van a apoiar a enmenda, entendendo que deben constar os motivos polos que
se inicia esta moción. 

Intervén o Sr. Lago Álvarez e di que están entrado no fondo do asunto, e que hai que determinar si
concurre motivo de abstención por parte da Concelleira, a Sra. González Cerviño,  e se defina pola
Alcaldía si a Sra. González pode estar ou non no debate deste punto, contestando pola Sra. Alcaldesa
que o motivo de abstención no está claro tendo en conta que os acordos da proposta son xenéricos en
non referidos a ningún caso concreto e que non vai a requerirlle que abandone por posible vulneración
dos seus dereitos fundamentais como Concelleira. 

Intervén polo grupo político do PSOE, a Sra. González Cerviño que di que efectivamente non se poden
vulnerar os seus dereitos fundamentais e as peticións da moción son xenéricas, solicitando que se vote
a enmenda presentada e que non é o foro adecuado para tratar un caso particular. 

(...)
Rematadas as intervencións, o Pleno da corporación, cos votos a favor do grupo municipal socialista
(2),  do  grupo municipal  do partido  popular  (4 votos)  e  cos  votos en contra  do grupo Mixto  Muros
Centrado (1) e do grupo municipal do BNG (4), aproba a enmenda presentada polo grupo político do
PSOE. 

A Sra. Alcaldesa dalle a palabra ao concelleiro de Muros Centrado, o Sr. Lago Álvarez para explicar a
súa proposta que di que xa foi correxida na Comisión informativa. 

Moción en solidariedade con todas as vítimas de abusos sexuais a menores. 

EXPOSICIÓN DE MOTIVOS

O Concello de Muros non pode nin debe permanecer indiferente ante calquera forma de violencia contra
as menores. O abuso a menores é unha grave vulneración dos dereitos da infancia, que atenta contra a

CONCELLO DE MUROS
(A Coruña)

dignidade,  a  liberdade  e  a integridades  das menores  e que esixe  unha resposta firme,  solidaria  e
unánime por parte das institucións públicas.

O Concello de Muros debe manifestar de forma clara a súa solidaridade coas vítimas de abusos sexuais
de forma firme e solidaria, así como o compromiso, prevención, protección e erradicación desta lacra. 

O abuso a menores non ten xustificación nin contexto que o ampare. É responsabilidade de todas -
especialmente das administracións públicas- condenala sen ambaxes e apoiar sen fisuras ás que a
sofren.

O abuso sexual infantil é un dos crimes máis atroces que pode cometerse contra un ser humano. Non
só se trata dunha transgresión física: é unha violación do corpo, da inocencia e do desenvolvemento
emocional  da  crianza.  As  secuelas  deste  tipo  de violencia  adoitan  ser  devastadoras  e  duradeiras,
xerando traumas que acompañan á vítima durante toda a súa vida.

A infancia e a adolescencia son etapas de especial  vulnerabilidade e que polo tanto requiren unha
protección reforzada e prioritaria por parte das autoridades competentes.

As vítimas de abuso infantil, na súa maioría, non denuncian os feitos na infancia nin na xuventude. O
medo, a vergonza, o descoñecemento, a manipulación do agresor ou incluso a dependencia emocional
ou económica impiden que falen. Moitas veces pasan décadas ata que a vítima logra verbalizar o que
sufriu.

Non se trata de vinganza, senón de xustiza e reparación. A sociedade debe garantir que cada vítima
teña a  oportunidade  de buscar  xustiza  cando estea preparada,  non cando o  calendario  o  permita.
Declarar a imprescritibilidade destes delitos é unha mensaxe clara: a sociedade non esquece as súas
vítimas. 

Manter a intención da defensa incondicional  e posta a disposición dos medios necesarios dende o
Concello para que desapareza todo tipo de violencia. 

Como institución máis próxima á cidadanía, o Concello de Muros non pode permanecer impasible ante
feitos  que  atentan  contra  a  dignidade,  integridade  e  dereitos  fundamentais  das  menores.  Resulta
imprescindible  dar  respaldo  ás  vítimas,  romper  o  silencio  social  e  reforzar  os  mecanismos  de
acompañamento, xustiza e reparacións. 

As crianzas abusadas non teñen reloxo. O trauma non ten calendario. A dor non expira. 

Por todo o exposto, proponse ao Pleno da Corporación a adopción dos seguintes acordos:

ACORDOS

1. Mostrar o apoio e solidariedade do Pleno do Concello de Muros con todas as vítimas de abuso sexual
na infancia ou adolescencia.

2.  Condenar  firmemente  calquera  forma de violencia  contra  menores e  recoñecer  o valor  das que

CONCELLO DE MUROS
(A Coruña)

rompen o silencio.

3. Reforzar o compromiso do Concello de Muros coas políticas de igualdade, prevención de abusos e
educación afectivo-sexual, especialmente no ámbito escolar e comunitario.

4. Solicitarlle á Xunta de Galicia, ao Goberno do Estado e ao Consello Xeral do Poder Xudicial unha
mellora  dos recursos e  protocolos  destinados  á  atención  integral  de  vítimas  de  abuso  sexual  e  a
persecución efectiva dos delitos.

5. Solicitar ao Goberno do Estado que comecen cos trámites oportunos para declarar que os abusos
sexuais na infancia e adolescencia non teñan data de prescrición.

6. Dar traslado desta moción ao Instituto Galego da Muller, á Subdelegación do Goberno, a entidades
feministas e aos medios de comunicación en sinal de recoñecemento institucional ao testemuño público
realizado.

Ábrese a quenda de debate (…)

Intervén polo grupo político do partido popular a Sra. Monteagudo que di que non estamos aquí para
cuestionar  decisións  xudiciais  condenando  todo  tipo  de  violencia  contra  menores,  recoñecendo  a
valentía daquelas persoas que afrontan situacións moi complicadas para poñer voz aos máis débiles e
temos claro o compromiso do Concello coas políticas de igualdade e prevención de abusos, apoiando
una mellora da atención ás vítimas incluso solicitando unha modificación do Código Penal para que se
modifiquen  os  prazos  de  prescripción  e  que  non  lle  parece  que  sexa  unha  función  do  pleno  da
Corporación posicionarse por unha parte, concluindo que van a apoiar a moción coas enmendas que se
presentaron hoxe. 

Intervén a continuación a Sra. Alcaldesa que manifesta que é unha función das políticos e das políticas
amparar os movementos que nacen da sociedade, lexislar e impulsar os cambios lexislativos que sexan
necesarios  para  acadar  unha  sociedade  máis  xusta.  Precisamente  o  17  de  xuño  deste  mes,  a
Eurocámara aprobaba suprimir a prescripción dos delitos contra menores contemplados na lexislación
actual.  O  movemento  que  se  iniciou  neste  Concello  o  que  pide  é  que  os  delitos  tarden  máis  en
prescribir, isto é, a verdade non prescribe. Sí que nos corresponde defender a infancia e que agora
mesmo coa  modificación  da  Lei  do  Menor  segue  habendo  un  vacío  legal  para  os  delitos  que  se
cometeron antes da modificación da Lei e ahí é donde temos que darlle amparo a estos movementos
que reclaman que todos esos abusos que se cometeron nese periodo poidan ser xulgados. Por todo o
anterior, van a votar a favor da moción. 

Intervén  a  continuación  polo  grupo  político  do  partido  socialista,  a  Sra.  González  Cerviño  que  en
primeiro lugar lee a moción coa enmenda que se aprobou e alega que non se pode vir aquí facer un
xuizo paralelo, debendo respetar a intimidade das persas. Quere deixar claro que están en contra de
calquera tipo de agresión sexual pero que este non é o foro adecuado para resolver un caso concreto. A
continuación intervén a Sra. Sandra Maneiro e di que valora que se dera un paso adiente neste aspecto
pero que tamén lle parece ben que a moción incorporte a todolas vítimas. 

Intervén a continuación o Sr. Lago Álvarez que contesta á Sra. González Cerviño, que non asuma como
propia unha moción presentada polo grupo Muros Centrado e que non tivo problema en ampliar  a

CONCELLO DE MUROS
(A Coruña)

moción na comisión informativa. 

Na segunda intervención o grupo político do partido popular insiste en que efectivamente se debería
revisar a prescripción deste tipo de delitos de abusos sexuais a menores pero di que este non é o foro
para tratar estos temas. 

Na segunda intervención, a Sra. Alcaldesa di que no segundo punto da moción que se está a debater di
textualmente “Condenar firmemente calquera forma de violencia contra menores e recoñecer o valor
das que rompen o silencio”,  e  entende que hai  que dar  respaldo ás vitimas,  alegando que somos
políticos e que de nos dependen os cambios sociais e que van a votar a favor da moción. 

Na segunda intervención, a Sra. González Cerviño manifesta que únicamente quere deixar claro que a
moción vaise a aprobar coa enmenda.

Na segunda intervención, a Sr. Lago Álvarez alega que alza a súa voz contra a violencia de xénero e a
violencia infantil que son unha violación directa dos dereitos humanos e que non podemos permitirnos a
indiferencia, sendo devastadoras as concecuencias da violencia, sendo necesario investir en prevención
e protección e unha coordinación entre institucións que funcione e non só leis sobre o papel, debendo
estar sempre ao lado das vítimas.   

Por último, a Alcaldesa fai lectura do acordo enmendado que se vai a someter a votación. 

Rematadas as intervencións, o Pleno da corporación, cos votos a favor do grupo municipal do BNG (4),
do grupo municipal socialista (2), do grupo municipal do partido popular (4 votos) e co voto do grupo
mixto Muros Centrado (1), acorda por unanimidade:

1. Mostrar o apoio e solidariedade do Pleno do Concello de Muros con todas as vítimas de abuso sexual
na infancia ou adolescencia.

2.  Condenar  firmemente  calquera  forma de violencia  contra  menores e  recoñecer  o valor  das que
rompen o silencio.

3. Reforzar o compromiso do Concello de Muros coas políticas de igualdade, prevención de abusos e
educación afectivo-sexual, especialmente no ámbito escolar e comunitario.

4. Solicitarlle á Xunta de Galicia, ao Goberno do Estado e ao Consello Xeral do Poder Xudicial unha
mellora  dos recursos e  protocolos  destinados  á  atención  integral  de  vítimas  de  abuso  sexual  e  a
persecución efectiva dos delitos.

5. Solicitar ao Goberno do Estado que comecen cos trámites oportunos para declarar que os abusos
sexuais na infancia e adolescencia non teñan data de prescrición.

6. Dar traslado desta moción ao Instituto Galego da Muller, á Subdelegación do Goberno, a entidades
feministas e aos medios de comunicación en sinal de recoñecemento institucional ao testemuño público
realizado.

CONCELLO DE MUROS
(A Coruña)

TERCEIRO. Declaración institucional con motivo do día internacional do Orgullo LGBT

A Sra. Alcaldesa dalle a palabra a Sra. Concelleira Da. Maruxa Martinez Romani que explica a proposta

O 28 de xuño conmemórase o Día Internacional do Orgullo LGBT, unha data de alcance mundial que
celebra a diversidade e recorda a importancia de garantir os dereitos e liberdades de todas as persoas,
con independencia da súa orientación ou identidade sexual.

Esta xornada ten a súa orixe nos feitos ocorridos no 1969 no barrio neoiorquino de Stonewall,  que
marcaron un antes e un despois na reivindicación dos dereitos civís do colectivo LGBT. Desde entón,
esta data consolidouse como unha oportunidade para reflexionar, para recoñecer os avances acadados
e seguir construíndo unha sociedade onde a dignidade, a liberdade e a igualdade plenas sexan unha
realidade para todas. 

Neste  2025  desde  o  Concello  de  Muros  queremos  reiterar  o  noso  firme  compromiso  cos  valores
democráticos  de igualdade,  respecto,  liberdade e dignidade.  Reinvindicamos o papel  dos gobernos
locais  na promoción  de contornas  seguras,  inclusivas  e  respectuosas  nas que  a  diversidade  sexa
comprendida coma un valor compartido que enriquece a vida na comunidade.

É fundamental reforzar o papel das organizacións da sociedade civil, incluíndo ás entidades LGBT como
axentes de transformación social garantindo a súa participación activa na elaboración e avaliación das
políticas públicas.  Así  mesmo, consideramos esencial  que as institucións actúen con determinación
fronte aos discursos que promovan a intolerancia,  establecendo mecanismos eficaces para previr e
abordar posibles situacións de discriminación. Este ano é o aniversario número 20 da aprobación da lei
que permitiu o matrimonio igualitario e a adopción conxunta por parellas do mesmo xénero no Estado
español,  un  avance significativo  no recoñecemento  legal  e  social  do colectivo  LGBT,  que situou a
España entre os máis avanzados no respecto á diversidade familiar e aos dereitos civís. 

E  se  ben  é  certo  que  España  foi  un  país  pioneiro  froito  do  traballo  conxunto  de  moitas  persoas,
organizacións  e  institucións,  tamén  recoñecemos  que  aínda  persisten  situacións  de  desigualdade,
violencia  e  rexeitamento  que  deben  ser  erradicadas  con  decisión  e  responsabilidade  institucional,
abordando  —de  forma  integral—  a  realidade  específica  das  persoas  LGBT,  que  ademais  son
racializadas,  migrantes,  con  diversidade  funcional  ou  en  situación  de  pobreza,  dado  que  elas
experimentan formas específicas e agravadas de discriminación. Neste sentido, é importante promover
políticas  que  atendan  estas  circunstancias  particulares  con  medidas  de  protección  efectivas  e
proporcionais, sempre desde unha perspectiva centrada nos dereitos humanos e a cohesión social. 

Por isto, instamos ao Goberno de España a asignar unha dotación orzamentaria específica e sostida
aos gobernos locais para que poidan seguir traballando en: 

- Protocolos específicos para a atención integral a vítimas de agresións motivadas pola intolerancia,
priorizando a protección de menores, persoas trans e colectivos especialmente vulnerables. 

- Formación do persoal municipal, especialmente en áreas como os servizos sociais, seguridade cidadá
e educación, en materia de diversidade sexual e de xénero. 

CONCELLO DE MUROS
(A Coruña)

-  Desenvolvemento  de  campañas  educativas  e  de  sensibilización  que  promovan  a  convivencia,  a
tolerancia e o respecto a todas as persoas. 

Segundo datos recentes, aproximadamente a metade das vítimas LGBT de agresións físicas, sexuais
ou verbais rexistradas non denuncian estes incidentes debido principalmente ao medo ou á falta de
confianza nos procedementos institucionais. 

Desde as entidades locais reiteramos o noso compromiso para xerar contornas de confianza, previr
estas  violencias  e  mellorar  a  resposta  institucional  ante  calquera  manifestación  de  odio  ou
discriminación. 

Tampouco podemos obviar que, no contexto internacional, asistimos con preocupación a retrocesos en
materia de dereitos humanos que afectan directamente ao colectivo LGBT. Os discursos de odio, a
reversión de avances legais  e a persecución institucional  nalgúns países poñen en risco principios
fundamentais que deben ser preservados pola comunidade internacional. 

Por todo isto, desde o Concello de Muros expresamos o noso apoio ás políticas públicas que promovan
a  igualdade  de  oportunidades  e  o  respecto  mutuo.  Subliñamos  a  importancia  da  educación,  a
sensibilización  e  o  diálogo  como  ferramentas  fundamentais  para  fortalecer  a  cohesión  social  e  a
tolerancia. 

Convidamos a todos os gobernos locais a sumarse a esta declaración e a continuar desenvolvendo
iniciativas que reforcen a inclusión e o recoñecemento de todas as persoas, con especial atención a
quenes se atopan en maior situación de vulnerabilidade. Porque a dignidade e a igualdade non deben
ser slogans, senón principios reais, sostidos desde o traballo conxunto, a responsabilidade democrática
e o respecto a liberdade de todas as persoas.

Di a maiores a Sra. Martínez Romaní (BNG) que se adoita traer declaracións de institucións superiores
para favorecer que o acordo sexa por unanimidade de toda a corporación e se acorde coma declaración
institucional. 

Ábrese a queda de debate (…) Intervén polo partido popular a Sra. Monteagudo Romero que manifesta
que entenden que sempre hai matices que a cada grupo político lle gustaría incorporar pero creen que
neste caso a unanimidade é un valor que reforza especialmente os acordos, pero sí lle gustaría facer
unha aclaración, non entendendo porqué se mistura esta celebración do orgullo coas festas patronais
de San Pedro, porque consideran que son compatibles. 

Intervén polo partido socialista a Sra. González Cerviño que di que van a apoiar esta declaración da
FEMP.

Intervén polo partido de Muros Centrado, o Sr. Lago Álvarez que agredece ao goberno municipal que
tomaran por referencia a declaración da FEMP. 

Por último fai lectura a Sra. Martínez Maneiro da declaración da FEGAMP que aclara que por datas non
foi a que se levou á Comisión Informativa e que non entenden cal é o conflicto entre a festa do orgullo e
as festas patronais, rematando a súa intervención coa lectura duns datos do Ministerio do Interior. 

Rematadas  as  intervencións,  sométese  a  votación  a  Declaración  institucional  con  motivo  do  día

CONCELLO DE MUROS
(A Coruña)

internacional do Orgullo LGBT, que se aproba por unanimidade dos membros da Corporación, cos votos
a favor do grupo municipal do BNG (4), do grupo municipal socialista (2), do grupo municipal do partido
popular (4 votos) e do grupo Muros Centrado (1).

CUARTO.  Proposta  de  cesión do contrato  de  concesión  do  servizo  público  do tanatorio  da
Atalaia (Expte. 2025/C006/000007)

Toma a palabra a Sra. Alcaldesa que explica a proposta:

I.- ANTECEDENTES
PRIMEIRO.- Que, o Pleno da Corporación do Concello de Muros, na sesión do 28 de marzo de 2003,
resolveu aprobar os pregos de condicións do concurso para instalar un velatorio/tanatorio nos locais do
Cemiterio da Atalaia e convocar a correspondente licitación. 

SEGUNDO.-  Que con data 14 de maio de 2004, tras a licitación e adxudicación correspondente, o
Concello de Muros e a empresa “Servicios de Empresas Mortuorias Pontevedresas, S.A.” subscribiron o
contrato de concesión de locais para o establecemento e explotación dun tanatorio/velatorio, sendo a
vixencia da concesión de cincuenta anos dende a firma do referido contrato. 

Con data 7 de marzo de 2017, mediante escritura de fusión por absorción, Funespaña, S.A. absorbe á
denominada “Servicios de Empresas Mortuorias Pontevedresas, S.A.” 

Con data 26 de xuño de 2020 preséntase escrito no Concello de Muros no que se dá traslado de que
Funespaña, S.A.  transmitiu por sucesión universal, todos os activos e pasivos afectos á súa rama de
actividade de prestación de servizos funerarios en España a favor de Funespaña Dos, S.L.U, sociedade
de nova participación participada integramente por Funespaña, S.A.

TERCEIRO.-  Que, con data 26 de marzo de 2025 solicitouse conxuntamente polo representante de
Funespaña  Dos,  S.L.U.,  actual  adxudicatario  do  contrato  de  concesión  do  tanatorio  e  polos
representantes de Pompas Fúnebres del Noroeste, S.A., como futuro cesionario, autorización para a
cesión do contrato nos términos previstos na lexislación aplicable. 

CUARTO.-  Que,  por  parte  do  Concello  requiriuse  a  presentación  de  documentación  adicional  á
presentada  na  solicitude  para  acreditar  o  cumprimento  dos  requisitos  para  poder  resolver  sobre  a
solicitude de cesión. 

QUINTO.- Que con data 28 de maio de 2025, a empresa Pompas Fúnebres do Noroeste, S.A. presenta
por rexistro de entrada número 2025999900001283 a seguinte documentación:

- Escritura de constitución da empresa Pompas Fúnebres do Noroeste, S.A. e posibles modificacións,
debidamente inscritas no Rexistro Mercantil.

- Escritura onde conste a representación dos administradores mancomunados, debidamente inscrita no

CONCELLO DE MUROS
(A Coruña)

Rexistro Mercantil.

- Documentación xustificativa da solvencia económica, financeira e técnica, debéndose acreditar por
calquera dos medios dispostos nos artigos 87 a 90 da Lei 9/2017, de 8 de novembro, de contratos do
sector público 

- Declaración responsable outorgada ante autoridade administrativa que acredite ter plena capacidade
xurídica e de obrar e de non estar incurso en ningunha das causas de prohibición de contratar coa
Administración que establece o artigo 71 da LCSP.

-  Certificación  de  estar  ao  corrente  coa  Seguridade  Social  e  coas  Axencias  Tributarias  Estatal  e
autonómica.

- Xustificante de ter constituído na Tesoureira Municipal, a garantía definitiva esixida. 

- Acreditación de ter a condición de empresa de servicios funerarios de conformidade co que dispón a
lexislación aplicable vixente na actualidade e o correspondente seguro de responsabilidade civil. 

- Compromiso de formalizar a cesión do contrato en escritura pública en canto o órgano competente
acorde a citada cesión. 
 

II.- FUNDAMENTOS XURÍDICOS
 
PRIMERO.- A Lexislación aplicable ao presente asunto é a seguinte:

- Lei 39/2015, de 1 de outubro, do Procedemento Administrativo Común das Administracións Públicas.

- Lei 9/2017, de 8 de novembro, de Contratos do Sector Público, pola que se traspoñen ao ordenamento
xurídico español as Directivas do Parlamento Europeo e do Consello 2014/23/UE e 2014/24/UE, de 26
de febreiro de 2014.

- Real Decreto Lexislativo 2/2000,  de 16 de xuño,  polo que se aproba o texto refundido da Lei de
Contratos das Administracións Públicas.

Visto canto antecede, considérase que o expediente seguiu a tramitación establecida na Lexislación
aplicable,  cumpríndose  os  requisitos  necesarios  para  a  autorización  da  cesión,  procedendo  a  súa
aprobación polo pleno.

En base a todo o anterior,  propoño ao Pleno da Corporación do Concello  de Muros, de acordo co
establecido no artigo 22 da Lei 7/1985, de 2 de abril, reguladora das bases do réxime local, a adopción
dos seguintes acordos:

PRIMEIRO.-  Autorizar a cesión do contrato de concesión para o establecemento e explotación dun
tanatorio/velatorio no Cemiterio da Atalaia cuxos datos se indican a continuación, quedando subrogado
a cesionaria, isto é, a empresa Pompas Fúnebres del Noroeste, S.A.,  en tódolos dereitos e obrigas que
correspondían á cedente. 

Obxecto cesión: contrato de concesión para o establecemento e explotación dun tanatorio/velatorio no
Cemiterio da Atalaia.

CONCELLO DE MUROS
(A Coruña)

Adxudicatario cedente: Funespaña Dos, S.L.U.
Cesionario: Pompas Fúnebres del Noroeste, S.A.
Duración Concesión: 50 anos dende a firma da concesión, esto é, dende o 14/05/2004. 
Importe da garantía definitiva: 3.500,00  euros.

SEGUNDO.-  Declarar que rexerá para o cesionario Pompas Fúnebres del Noroeste, S.A. o prego de
prescricións técnicas e o de cláusulas administrativas particulares que rexeron a contratación, pola que
se adxudicou a concesión para o establecemento e explotación dun tanatorio/velatorio no Cemiterio da
Atalaia, con submisión expresa aos mesmos.  Así mesmo deberá de atender o requirimento do 2 de
abril de 2024 da consellería de Sanidade en relación ao tanatorio municipal do cemiterio da Atalaia 

TERCEIRO.- Indicar a cedente e cesionario que a citada cesión débese formalizar en escritura pública.
A  partir  dese  momento  o  cesionario  quedará  subrogado  en  todos  os  dereitos  e  obrigacións  que
corresponderían ao cedente.

CUARTO.- Notificar ao cedente e cesionario o presente Acordo. 

A continuación a Sra. Alcaldesa manifesta que os informes xurídicos avalan esta cesión. Recorda que
non foi este goberno quen adxudicou o contrato, e tampoco quen elaborou o pregos pero a día de hoxe
tócalle a este goberno ter o tanatorio pechado porque precísanse unhas obras e tal e como está, non
está funcionando, polo que non está dando o servicio que debería dar e que hai dous postos de traballo
vinculados a este servicio e que por responsabilidade coas persoas traballadoras, consideran que se
debería autorizar a cesión do contrato xa que como consta na documentación que obra no expediente
administrativo un dos compromisos de Pompas Fúnebres del Noroeste, S.A. é a subrogación dos dous
traballadores  vinculados  a este servicio.  Precisamente  na Comisión  Informativa  xa se aclarou esta
cuestión que preguntou a Sra.  González García do PP,  constando na documentación que obra no
expediente administrativo o compromiso da empresa cesionaria, Pompas Fúnebres del Noroeste, S.A..,
de subrogar aos traballadores. A maiores, sinala a Sra. Alcaldesa que a empresa a que se lle pretende
ceder o contrato, Pompas Fúnebres del Noroeste, S.A. (Santa Lucía) é unha empresa de acreditada
experiencia, traxectoria e solvencia no sector de servicios funerarios.

Intervén a Sra. Monteagudo en representación do grupo político de Partido Popular que di que lle están
pedindo que voten a cegas unha autorización dunha cesión porque considera que a documentación é
claramente incompleta, faltando o documento de data 2 de abril de 2024 da Consellería de Sanidade,
falta o informe dos servicios técnicos, falta coñecer en que condición se fai esa cesión e qué pasa con
traballadores, que acaba de decir a Sra. Alcaldesa que a nova concesionaria vaia a subrogar pero non
viron este  documento  no expediente  administrativo  e  qué pasa cos  investimentos  que precisan as
intalacións, concluíndo que se pide a votación dun asunto do que descoñecen todolos detalles e que
levan meses preguntando pola situación do Tanatorio, chamando a atención que se teña tanta prisa en
autorizar esta cesión do Tanatorio cando o expediente do camping A Vouga segue sen resolverse a día
de hoxe.  

Polo partido socialista,  intervén a Sra. González Cerviño (PSOE) que alega o partido socialista non
formou parte destas negociacións, a pesar de formar parte do grupo de goberno. A documentación que
se remitiu coa convocatoria da Comisión Informativa,  consideran que está incompleta,  polo que na
Comisión  Informativa  solicitouse  a  documentación  completa  do  expediente,  considerando  que  a
documentación que se remitiu a posteriori tamén está incompleta. A continuación sinala que consideran

CONCELLO DE MUROS

que este contrato non se pode ceder porque non se cumpren cos requisitos establecidos no artigo 214
da Lei 9/2017, de 8 de novembro, de contratos do sector público, porque non ven recollido nos pliegos a
posibilidade de ceder o contrato, entendendo que esta cesión contractual non cumpre os requisitos de
publicidade e transparencia que rixen na contratación das Administracións Públicas e que non poden
acceder a este contrato posibles adxudicatarios interesados no mesmo. Por último, pregunta quen está
a realizar obras no Tanatorio da Atalaia e recorda que a Sra. Alcaldesa acaba de decir que hai que votar
a favor  da cesión porque peligran  os  postos de traballo,  concluindo  que se autorizan  a cesión  do
contrato sería nas mesmas condicións que o contrato orixinal e que en ningún sitio aparece que a futura
cesionaria se subroga nos traballadores e que de momento van a votar en contra e que correspondería
analizar se o concesionario tería que indemnizar ao Concello en concepto de danos e perxuizos pola
xestión realizada ata agora. 

Por Muros Centrado, intervén o Sr. Lago Álvarez que alega que se enviaron máis de 600 páxinas de
expediente administrativo pero que considera que falta documentación. Recorda que segundo consta no
expediente administrativo xa houbo unha modificación do concesionario inicial, resultando adxudicatario
inicialmente Servicios de Empresas Mortuorias Pontevedresas, S.A.; posteriormente  Funespaña, S.A.
absorbe  á  denominada  “Servicios  de  Empresas  Mortuorias  Pontevedresas,  S.A.”  e  por  último
Funespaña, S.A.  transmitiu por sucesión universal, todos os activos e pasivos afectos á súa rama de
actividade  de  prestación  de  servizos  funerarios  en  España  a  favor  de  Funespaña  Dos,  S.L.U,,
descoñecendo quen autorizou estas modificacións. 

Para resumir, di o Sr. Lago Álvarez que entende que falta documentación no expediente administrativo
da proposta de cesión do contrato, entendendo que se debería analizar si resultaría procedente que o
Concello recupere a concesión e defina que se pode facer alí.  No seu momento había unha necesidade
certa de que Muros contase cun Tanatorio pero ahora mesmo temos outro Tanatorio en Serres e outro
en Esteiro. Por último, solicita a aplicación do artigo 92.1 do ROF pedindo que o expediente quede
sobre a mesa ao efecto de que se incorporen documentos ou informes, entendendo que se debería
incorporar  algún  informe  sobre  a  fórmula  para  recuperar  a  concesión  e  considera  que  se  está
incumprindo o contrato pola actual concesionaria.

Pola  súa parte,  a Sra.  Alcaldesa  refire  que se lle  fixeron chegar  dous correos coa documentación
relativa ao Pleno, un deles denominado documentación tanatorio, e que no pdf no que se enviou o
expediente  administrativo  completo  da  cesión  do  Tanatorio  consta  precisamente  o  compromiso  da
futura concesionaria, esto é, Pompas Fúnebres del Noroeste, S.A. de subrogarse nos traballadores,
procedendo  a  continuación  a  Alcaldesa  a  ler  a  solicitude  presentada  pola  actual  cedente  e  futura
cesionaria, recalcando que se cumpren os requisitos legais para autorizar a cesión, tal e como consta
no informe xurídico da Secretaría do Concello. En canto á manifestación do PSOE de que non se lles
dixo nada deste expediente, di a Sra. Alcaldesa que no pleno anterior, o Partido Popular pregunta polo
tema do Tanatorio ao que lle contestou a Sra. Alcaldesa que probablemente no próximo pleno se traia
esta proposta porque está practicamente lista, contestando a Sra. González no pleno anterior que “sabe
perfectamente do que se fala, que xa o falamos”, polo que non resulta coherente que diga ahora neste
pleno que non sabía nada deste asunto. A maiores, recorda a Sra. Alcaldesa que precisamente no ano
no que autorizou este contrato, no ano 2004, estaba de Concelleira á Sra. González Cerviño (PSOE), e
que o canon que se acordou no seu momento foi promover un concurso infantil de pintura, entendendo
que ese canon non foi  o máis beneficioso para o Concello  pero que foi  o que se aprobou no seu
momento,  votando  precisamente  a  favor  da  aprobación  dos  pliegos  a  Sra.  González.  En  canto  a
rescindir  a día de hoxe o contrato co concesionario a parte de ter que levar toda a tramitación da
rescisión do contrato e motivar as posibles causas entende a Sra. Alcaldesa que poría en risco os dous
postos de traballo, concluindo que o responsable é autorizar a cesión do contrato para que se poida

CONCELLO DE MUROS
(A Coruña)

seguir prestando o servicio e se manteñan os postos de traballo. 

Na segunda intervención, a Sra. Monteagudo Romero (PP) manifesta que cando se preguntou por este
tema  en  plenos  anteriores,  se  ocultou  información  porque  o  partido  popular  leva  máis  dun  ano
preguntando qué pasa co Tanatorio  e nunca lle  informaron de nada,  descoñecendo por exemplo o
requirimento que se fixo á concesionaria. A continuación manifesta que son plenamente conscientes da
necesidade de votarlle  man ao Tanatorio  motivo polo  que preguntaron en reiteradas ocasións polo
estado  do  mesmo,  sendo  tamén  sabedores  de  que  existían  negociacións  cos  consesionarios.
Consideran que o proceso non é transparente, tendo as súas dúbidas de que a cesión sexa beneficiosa
para o Concello e para os veciños, e di que lle chegaron noticias por parte de varios veciños de que alí
se están facendo obras, descoñecendo quen está a facer as obras e e remata decindo que hai moitas
cousas neste expediente que non están claras e que hasta que se aclaren non van a votar a favor desta
proposta.

Na segunda intervención, a Sra. González Cerviño (PSOE) reitera que eles non estiveron presentes nas
negociacións que se levaron a cabo coas empresas e respecto a que o PSOE votou no seu momento a
favor dos pliegos, di que efectivamente e insiste que non pliegos non consta que se puidera ceder o
contrato, entendendo que o que procede é rescindir o contrato e sacalo de novo a licitación. Por último
fai referencia a unhas obras que se están a facer no Tanatorio, que descoñece si teñen licencia de
obras. 

Na segunda intervención, por Muros Centrado, o Sr. Lago Álvarez entende que o que procedería sería a
rescisión do contrato porque leva 7 ou 9 anos sen operar e non pasou nada e que o Concello defina qué
tipo de uso se lle quere dar ao Tanatorio e que están perfectamente servidos co Tanatorio de Serres,
reiterando que se deixe o asunto encima da mesa. 

Intervén por último a Sra. Alcaldesa e contesta á Sra. Monteagudo que efectivamente preguntou varias
veces no pleno polo Tanatorio e que considera que este proceso non é transparente nin beneficioso,
contestando a Sra. Alcaldesa que xa se lle comunicou no seu momento o requirimento que se lle fixo á
empresa concesionaria,  recoñecendo precisamente que xa a corporación anterior  tivo reunións coa
empresa concesionaria sobre o estado do Tanatorio. Por outra parte, recorda á Sra. González Cerviño
que sí que era coñecedora deste asunto e que non lle corresponde estar en todalas reunións que ten a
Alcaldía,  facendo  referencia  a  lexislación  que  resulta  de  aplicación  segundo  o  informe xurídico  da
Secretaría do Concello. Por último, di que descoñece quen está a realizar obras no Tanatorio e que se
tomarán as medidas oportunas.  

Por parte do Concejal de  Muros Centrado solicítase que se someta a votación que o asunto se deixe
encima de mesa e que se incorpore ao expediente administrativo un informe relativo a posibilidade de
rescisión do contrato e a oferta económica que fixo a adxudicataria. 

Rematadas as intervencións, o Pleno da corporación, cos votos a favor do grupo mixto Muros Centrado
(1) e cos votos en contra do grupo municipal do BNG (4), do grupo municipal socialista (2), do grupo
municipal do partido popular (5 votos) rexeita que o asunto se deixe encima da mesa. 

CONCELLO DE MUROS
(A Coruña)

A continuación, procédese á votación do punto relativo á autorización da cesión de Tanatorio. O Pleno
da Corporación, cos votos a favor do grupo municipal do BNG (4) e cos votos en contra do grupo
municipal  socialista  (2),  do  grupo  municipal  do  partido  popular  (5  votos)  e  do  grupo  mixto  Muros
Centrado (1), denega a autorización da proposta de cesión do contrato de concesión do servizo público
do tanatorio da Atalaia (Expte. 2025/C006/000007).

Sendo  as  24:00 horas  do día  26 de xuño de 2026  a  Sra.  Alcaldesa  procede a  levantar  a  sesión
quedando pendientes os puntos quinto e sexto da Orde do Día para a seguinte sesión, de todo o que eu
como secretaria dou fe.

As  intervencións  desta  sesión  están  incorporadas  á  acta  multimedia  que  consta  no  expediente
electrónico  con  número  2025/G010/000009  e  identificado  pola  pegada  dixital:

bdefc504fa5919b9e867a4fb9e50a004353759fe9efcff521122dcc2844d74ac

O vídeo gravado durante a sesión está incorporado ao expediente, asemade, está dispoñible para o
público na URL: https://www.youtube.com/watch?v=gNg-XntiApI

A secretaria Xeral.

Documento asinado electrónicamente

